
Беларуская парэміялогія з’яўляецца адной з самых багатых 

крыніц для вывучэння не толькі ў фалькларыстыцы, але і ў 

мовазнаўстве, культуралогіі, этнаграфіі. Парэміі знаходзім у навуковых 

працах па гісторыі, педагогіцы і інш. Нездарма А. Аксамітаў 

падкрэслівае, што «прыказкі і прымаўкі – гэта абагульненне, 

узвелічэнне, апафеоз, урачыстасць, трыумф чалавечай думкі, якія 

здаўна прыцягваюць да сябе ўвагу вучоных, усіх цікаўных» [1]. У 

артыкуле «Беларускія прыказкі» К. Крапіва адзначае, што сярод 

разнастайных па сваёй семантыцы парэмій «вельмі вялікі лік прыказак 

маральна-этычнага характару, у якіх падаюцца правілы паводзін і 

абыходжання з людзьмі» [2]. Такія прыказкі, на нашу думку, служаць 

эфектыўным сродкам вербальнага ўздзеяння ў працэсе выхавання, 

трывала замацоўваюцца ў памяці, выпрацоўваюць пэўную мадэль 

узаемаадносін.  

Аб’ектам нашага невялікага даследавання сталі парэміялагічныя 

адзінкі, прысвечаныя сяброўству. Аналіз фактычнага матэрыялу 

праводзіўся па дзвюх кнігах зборніка «Прыказкі і прымаўкі» пад 

рэдакцыяй А. С. Фядосіка [3], «Слоўніку беларускіх прыказак» 

І. Я. Лепешава і М. А. Якалцэвіч [4], «Сборнику белорусских 

пословиц» І. І. Насовіча [5]. Трэба заўважыць, што ў прыведзеных 

ніжэй прыкладах лексемы «сябар», «друг», «прыяцель», «таварыш» 

(адпаведна «сяброўства», «дружба», «прыязнасць») з’яўляюцца 

абсалютнымі сінонімамі. 

Як і ў іншых народаў, у беларусаў сяброўскія, добразычлівыя 

адносіны лічацца неабходнасцю, бо гэта дыктуе само жыццё: Людзі 

людзям патрэбныя; Каб не добрыя людзі, так бы загінуў; Як трывога, 

так і бягуць адзін да аднога; Чалавек без друга, што яда без солі; Не 

май сто рублёў, а май сто сяброў і інш. Менавіта сапраўднае 

сяброўства нельга перамагчы, гэта вялікая каштоўнасць: Праўдзіва 

прыязнасць ніколі не ўмрэ; Дружба мацней каменных сцен; Іх 

сяброўства сам чорт не разарве; Жывуць у такой дружбе, што вада 

не размые і свіння не разрые і г. д. Сяброўства патрабуе пэўных 

намаганняў у стасунках, бескарыслівасці, а часам і самаахвярнасці: Ой, 

дружба, дружба, цяжкая твая служба; І службу служы, і сябру 

дапамажы; Адным гарэхам падзеліцца; Для друга няма круга; Хоць 

маё прападзець, учыню дружбу (арфаграфія літаратурных крыніц 

захоўвае адметнасці мясцовых гаворак). Тут прысутнічае і паняцце 

маральнага выбару: Лепш памерці каля сябра, чым жыць у ворага; 

Вада сябра лепш варожага мёду і інш. 

Сяброўскія адносіны, як сведчаць прыказкі, правяраюцца 

найперш у цяжкую хвіліну: Прыяцеля пазнаеш у няшчасці; Шукай сабе 

сябра ў бядзе; Не тагды, калі салодка, але тагды, калі горка, прыяцель 

патрэбен; Хто ў бядзе і ў вялікім няшчасці не быў, той і праўдзівых 

прыяцеляў не знае; Той не можа быць другам, хто абыйдзе ў бядзе 

кругам; Не мей сто рублёў, а мей сто другоў: сто рублей патопяць, а 

сто друзей выручаць і пад. Праўда, як сцвярджае беларуская 

парэміялогія, выпрабаваннем для сяброўства могуць стаць тыя самыя 

«сто рублёў» (нейкія матэрыяльныя даброты), а таму і наступныя 

павучанні-перасцярогі: Дружбы не губляй, нічога не пазычай; Калі 

хочаш пасварыцца, дык пазыч грошай; Хочаш ворага нажыць – пазыч 

грошай; Не пазычай, то не будзеш мець ворагаў; Хочаш прыяцеляў 

страціць, а ворага набыць – грошы пазыч і інш. 

Прыказка Сябра за грошы не купіш яшчэ раз падкрэслівае, што 

адданыя, шчырыя стасункі паміж людзьмі – гэта вялікі дар. Далёка не 

кожны, хто завецца сябрам, такім з’яўляецца. Пацвярджэннем таму 

служаць прыклады, дзе гучыць непрыхаваная іронія: Абы добра 

гадзіна, то прыяцеляў шмат будзе; Каля поўнай міскі шмат сяброў; У 

шчасці шмат прыяцеляў, а ў няшчасці нікога няма; Заві другам: ён 

абробе цябе кругам; Папкаю скарэй найдзеш прыяцеля, чымсі шапкаю. 

У апошняй прыказцы лексема «папка» абазначае хлеб, пачастунак 

(паводле І. І. Насовіча, узята з дзіцячай лексікі), а пад «шапкаю» 

разумеем просьбу. 

Прыродная асцярожнасць, а часам і недавер беларусаў да тых, хто 

побач, яскрава адлюстраваны ў наступных парэміялагічных адзінках: 

Усе другі да пары; Пагожанага прыяцеля хужы бойся, чым непрыяцеля 

(пагоджаны – ‘зміраны’, ‘улагоджаны’, ‘упрошаны’); Дружыць дружы, 

ды камень за пазухаю дзяржы (як варыянт Таварыша вадзі – камень за 

пазухаю насі); У меру пі, у меру й дружбу вадзі. Народная мудрасць 

раіць вельмі абачліва выбіраць сяброў: З якім пазнаешся, такім сам 

станешся; Не карай, Божа, нічым, як другам ліхім; Няхай Бог крые ад 

дурнога друга; Харош мой друг, ды дурань; Разумных дзесяці ворагаў 

не так бойся, як аднаго дурнога друга; З астрожнікам спазнайся – 

хутка да астрогу сам збірайся; Адзін другога даводзіць да ліхога і інш. 

Тая ж парада тычыцца і кампаніі: Ліхая кампанія на ліха выведзе; Ліхая 

кампанія і добрага папсуе; У кампаніі жыць – тужыць і пад. 

Згодна з народнай мудрасцю, самымі надзейнымі з’яўляюцца 

правераныя часам сябры, якіх ведаем з дзяцінства або юнацтва: Стары 

друг лепшы новых двух; (як варыянт Дарожшы адзін стары друг, як 

новых двух); Новых сяброў набывай, але і старых не забывай. Менавіта 

такі сябар адкрыта скажа праўду, нават калі і не вельмі прыемна яе 

чуць: Не той сябра, хто губы медам мажа, а той, хто праўду ў вочы 

кажа (як варыянт Не той друг, хто медам мажа, а той, хто праўду 

кажа). І сам, як раіць народная мудрасць, будзь уважлівым у адносінах 

да сяброў і памятай: Якую чашу другу наліў, такую самому піць. 

Такім чынам, разгледжаныя прыказкі не страчваюць сваёй 

актуальнасці. Яны выразна характарызуюць адметнасці светапогляду 

беларусаў, іх уяўленне пра сяброўскія ўзаемаадносіны. 

Літаратура існуе для таго, каб узбагачаць і ачышчаць душы, 

выхоўваць пачуццё дасканаласці. Але яна не выключае і рацыянальна-

